
Ágrip 

Fjallað er um nemendur með ADHD og hvernig nám þeirra fellur að stefnu stjórnvalda um 

skóla án aðgreiningar. Könnuð er staða þeirra í skólastarfi með tilliti til þess stuðnings sem 

þeir fá og hvaða þjónusta þeim býðst. Fjallað er um fylgiraskanir með ADHD og lyf sem 

standa þessum einstaklingum til boða. Þá var rýnt í viðhorf kennara gagnvart stefnunni 

um skóla án aðgreiningar. Fjölbreyttum kennsluaðferðum er lýst og þá sérstaklega 

kennsluaðferðum leiklistar, en rannsóknir hafa sýnt að aðferðir leiklistar í kennslu hafa 

skilað betri námsárangri ásamt betri líðan. Þessar kennsluaðferðir eru því gagnlegar fyrir 

þessa nemendur og ef til vill ekki nýttar nægilega vel í skólastarfi.  Leiklist felur í sér 

þverfaglega nálgun á viðfangsefni sem veitir nemendum tækifæri til að tjá sig á 

heildrænan máta, lifa sig inn í ímyndaðar aðstæður, öðlast dýpri skilning á eigin viðhorfum 

og tilfinningum og auðveldar þeim að setja sig í annarra spor, allir þessir þættir gagnast 

nemendum með ADHD sérlega vel. Stuðst er við skrif fræðimanna, rýnt er í kannanir og 

stefnulýsingar skóla án aðgreiningar ásamt því að skoða skrif og handbækur um skapandi 

nám og leiklistarkennslu.  

Formáli 

Þegar ég fór að huga að því hvað mig langaði að skrifa um í lokaverkefni mínu fannst mér 

lítið annað koma til greina en að skrifa um nemendur með ADHD í grunnskólum þar sem 

efnið stendur mér nærri. Þá hef ég sérstakan áhuga á aðferðum leiklistar í kennslu og 

langar að kynna nokkrar aðferðir sem e.t.v. gætu gagnast við kennslu nemendu. með 

ADHD. 

 Sjálf var ég greind með athyglisbrest á fullorðinsárum og síðan er tæplega 10 ára 

sonur minn með athyglisbrest með ofvirkni auk þess að vera mjög hvatvís. Hann á erfitt 

með að standa í röð þegar á að vera í röð, sitja við borð, hlusta og fylgja fyrirmælum. 

Yfirleitt gerði hann ekkert af þessu, en eftir því sem hann eldist og með þeirri þjálfun, 

stuðningi og þolinmæði sem hann hefur fengið hefur hann tekið gríðarlegum framförum. 

Ég veit að það eru margir nemendur í sömu sporum, bæði drengir og stúlkur og vert er að 

gefa gaum að aðstæðum, aðbúnaði og námi þeirra. Það verður gert í þessari ritgerð.  

 

Leiðbeinenda mínum, Ásu Helgu Ragnarsdóttur, þakka ég kærlega fyrir mikinn stuðning, 

hvatningu, sveigjanleika og góða leiðsögn. Þá vil ég þakka eiginmanni mínum Almari 

Miðvík Halldórssyni, börnum okkar og foreldrum, fyrir ómetanlega aðstoð, þolinmæði, 

hvatningu og skilning við skrif þessa lokaverkefnis. Án þeirra hefði þetta aldrei tekist. 

Þakkir færi ég einnig Guðrúnu Björgu Ragnarsdóttur og Hrund Logadóttur fyrir góða 

aðstoð og ráðleggingar. 

 Þetta lokaverkefni er samið af mér undirritaðri. Ég hef kynnt mér Siðareglur 

Háskóla Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Ég þakka öllum 

sem lagt hafa mér lið með einum eða öðrum hætti en ber sjálf ábyrgð á því sem missagt 

kann að vera. Þetta staðfesti ég með undirskrift minni. 

 

Reykjavík, 6. maí 2014 

 

_________________________________ 

    Sólveig Kanthi Engilbertsdóttir 

1 Inngangur  

Mikil vitundarvakning hefur orðið og frjó umræða hefur skapast síðustu ár um bæði 

greiningar og skóla án aðgreiningar. Á árum áður var talað um óþekktarorma og villinga 

sem gátu ekki hagað sér þegar líklegt er að um hafi verið að ræða einstaklinga með ADHD 

eða aðrar hegðunarraskanir, en þær tengjast röskun á taugaþroska. Einstaklingar með 

ADHD eru oft á iði, þeir eru fljótir að missa einbeitingu, eru hvatvísir og gera því hluti án 

þess að hugsa og gera sér grein fyrir afleiðingum gjörða sinna. Þá eiga margir sérstaklega 

erfitt með að fylgja fyrirmælum. Nemendur með ADHD lenda því oft í útistöðum við 

félaga sína, allt þetta getur haft mikil og hamlandi áhrif á líf þeirra, ásamt auknu álagi á 

fjölskyldulíf.  

Þessum einkennum er ágætlega lýst í Guttavísum Stefáns Jónssonar, en þar má 

bersýnilega sjá þessi einkenni hjá Gutta í þessum erindum: 

 

„Hvað varst þú að gera Gutti minn? 

Geturðu’ ekki skammast þín að komast svona inn? 

Réttast væri’ að flengja ræfilinn. 

Reifstu svona buxurnar og nýja jakkann þinn? 

 

Þú skalt ekki þræta Gutti, 

það er ekki nokkur vörn. 

Almáttugur en sú mæða’ 

að eiga svona börn.“ 

 

Gutti aldrei gegnir þessu 

grettir sig og bara hlær. 

Orðinn nærri’ að einni klessu  

undir bíl í gær. 

Höfundur texta: Stefán Jónsson 

 

Í ritgerð þessari er fjallað um nemendur með ADHD og hvernig nám þeirra fellur að stefnu 

stjórnvalda um skóla án aðgreiningar. Það er fjallað um ADHD, algengar fylgiraskanir og 

hvað felst í því að vera með slíka taugaþroskaröskun. Með því að skilja hvað liggur að baki 

hegðun þessara einstaklinga og þekkja einkennin sem þeim fylgja er hægt að nýta þær 

aðferðir sem æskilegar eru til að aðstoða þá og veita þeim stuðning. Fjölmargir nemendur 

glíma við hegðunarraskanir og námserfiðleika í skólum í dag. Eftir því sem tækni fleygir 

fram og þekking eykst ætti að vera hægt að opna þá umræðu að kennarar og 

skólasamfélagið veiti viðeigandi og viðunandi stuðning við þennan nemendahóp.  

 Umræða um skapandi nám hefur einnig aukist og þar sem rannsóknir sýna meðal 

annars fram á að aðferðir leiklistar hafi jákvæð áhrif á námsárangur og líðan þessara 

nemenda er ef til vill nauðsynlegt fyrir kennara að vera opnir fyrir möguleikum sem þarna 

leynast og nýta sér það gríðarlega mikla magn efnis sem í boði er.   

2 Hvað er ADD/ADHD? 

Skammstöfunin ADHD stendur fyrir Attention Deficit and Hyperactivity Disorder sem 

þýðist á íslensku athyglisbrestur og ofvirkni. Önnur svipuð röskun; ADD, stendur fyrir 

Attention Deficit Disorder sem þýðist á íslensku athyglisbrestur, en þá eru einkenni 

ofvirkni og hvatvísi mjög væg eða ekki til staðar. Þar sem meðferðar- og sérkennsluúrræði 

eru eins fyrir báðar raskanir er oftast talað eingöngu um ADHD og verður það gert hér 

eftir í þessari ritgerð. Tekið skal fram að ADHD tengist greind ekki á nokkurn hátt. 

ADHD er taugaþroskaröskun og kemur yfirleitt fram hjá börnum fyrir sjö ára aldur. 

Orsakir ADHD eru taldar líffræðilegar, en niðurstöður rannsókna benda til þess að orsökin 

sé truflun í boðefnakerfi heilans á stöðum sem stjórna hegðun. Talið er að erfðir útskýri 

um 75-95% ADHD einkenna, en þó getur ADHD einnig komið fram í tengslum við 

sjúkdóma eða slys, t.d. höfuðáverka. Þá hefur ADHD einnig verið tengt við áföll á 

meðgöngu og einnig komið fram hjá börnum sem alast upp við erfiðar aðstæður og 

óöryggi í æsku (ADHD samtökin, e.d.). 

Almennt eru skilgreindar þrjár mismunandi gerðir ADHD. Í fyrsta lagi ADHD með 

væg eða lítil einkenni ofvirkni, í öðru lagi ADHD þar sem einstaklingar sýna mikla hvatvísi 

en e.t.v. lítil einkenni athyglisbrests og að lokum ADHD þar sem þessi þrjú meginatriði; 

athyglisbrestur, ofvirkni og hvatvísi, koma fyrir. Þessi síðastnefnda er lang algengust (Rief, 

2005).  

Einstaklingur sem er með ADHD á erfitt með að einbeita sér og heldur illa 

einbeitingu við verkefni sem veldur því að heimanám gengur stundum erfiðlega, hann 

gleymir gjarnan hlutum og oft á hann erfitt með hlustun sem gerir það að verkum að 

fyrirmæli fara forgörðum. Ofvirknin lýsir sér þannig að fólk er oft á iði, það fiktar gjarnan í 

hlutum, er auðtruflað og talar oft hátt. Hvatvísi lýsir sér þannig að fólk á erfitt með að bíða 

og það tekur oft ákvarðanir og gerir hluti án þess að hugsa um afleiðingar sem getur 

stundum verið hættulegt og kemur þeim oft í vandræði (ADHD samtökin, e.d.). 

Skólaganga getur reynst nemendum með ADHD mikil þrautaganga. Lærdómur 

krefst einbeitingar og mikillar samhæfingar hugar og handa. Fólk með ADHD hefur lýst 

einkennum og líðan sinni þannig að það sé eins og það sé að reyna að horfa á sjónvarpið 

nema að einhver skiptir látlaust um stöð. Hugurinn er á stanslausu flugi. Margir tala einnig 

um að öll hljóð magnist upp og verði að miklu áreiti. Þessir einstaklingar eiga því erfitt 

með að fara á mannmarga staði eða vera þar sem eru mikil læti (Rief, 2005).  

Í kennslustund þurfa nemendur að hlusta á fyrirmæli, skrásetja upplýsingarnar hjá 

sér og vinna svo úr þeim. Það gefur augaleið að það er erfitt að ná efni þegar nemandinn 

er auðtruflaður, oft þarf ekki meira en að nemandi í bekknum missi blýant sinn á gólfið að 

athygli ADHD nemandans er horfin og einbeiting rofin.  

Rannsóknir hafa sýnt að 5-10% af hverju hundraði barna og unglinga hafi ADHD sem 

þýðir að það eru að meðaltali 2-3 nemendur í hverjum bekk sem eru í þessum sporum. 

Drengir eru oftar greindir með ADHD eða þrír á móti einni stúlku. Stúlkur eru þó oftar 

vangreindar því þær eru oft með lítil sem engin ofvirknieinkenni  (ADHD samtökin, e.d.). 

Þær þurfa þó alveg jafn mikið á stuðningi að halda þar sem athyglisbrestur getur haft 

hamlandi áhrif á nám þeirra eins og hjá drengjum. 

Nemendur með ADHD eru oft með slæma sjálfsmynd þar sem þeir fá oftar en ekki 

ávítur fyrir erfiða hegðun, þeim gengur oft erfiðlega í námi og í samanburði við jafnaldra 

sína upplifa þeir sig sem ekki nógu heilsteypta einstaklinga.  Þeir lenda oft í árekstrum við 

skólafélaga þar sem geta þeirra til að lesa aðstæður er ekki góð og fyrir önnur börn sem 

ekki skilja ástæður hegðunarinnar getur barn sem er bæði hvatvíst og ofvirkt verið 

þreytandi félagsskapur. Ofvirknieinkenni minnka þó oftast eftir því sem börn eldast og 

þroskast, og við lok unglingsára er oft gríðarlegur munur á einstaklingnum miðað við 

hvernig hann var við upphaf skólagöngu (Parker, 2005). 

 

2.1  Fylgiraskanir 

Fylgiraskanir eru mjög algengar hjá nemendum með ADHD, en talið er að um 65% þeirra 

sem eru með ADHD eigi við einhvers konar hegðunarvanda að stríða eins og óhlýðni, 

skapofsaköst og lygasýki. Einnig er vert að nefna að hátt hlutfall einstaklinga með ADHD 

glímir við kvíða, depurð eða þunglyndi. Um helmingur barna með ADHD á við 

svefnvandamál að stríða, þ.e. eiga erfitt með að sofna, erfitt með að ná samfelldum svefni 

eða eiga erfitt með að vakna á morgnana (Rief, 2005). 

 

Á bilinu 30-65% barna og unglinga eru einnig með ODD; Oppositional Defiant Disorder, 

mótþróaþrjóskuröskun, en það er ein algengasta fylgiröskun ADHD. Hún lýsir sér í sterkri 

mótþróahegðun. Einstaklingar með ODD lenda oft í útistöðum við fólk í kringum sig, 

kenna öðrum um það sem þeir hafa gert, angra fólk vísvitandi, brjóta reglur viljandi og 

eiga í erfiðleikum með að hemja skap sitt. Þessir einstaklingar eru oft sérstaklega 

viðkvæmir, geta ekki tekið gagnrýni og eru oft hefnigjarnir (Rief, 2005). 

 Alvarlegasta gerð fylgiraskanna er CD; Conduct Disorder, hegðunarröskun. Talið er 

að allt að 10-25% þeirra sem eru með ADHD séu einnig með CD. Hegðun þeirra einkennist 

af áhættuhegðun eins og fíkniefnanotkun, afbrotahegðun og árásargirni gagnvart bæði 

mönnum og dýrum. Þessir einstaklingar lenda nánast undantekningalaust í kast við lög og 

reglur. Unglingar eru í áhættuhópi fyrir þessa röskun og því er mikilvægt að fylgjast með 

hættumerkjum og veita þessum einstaklingum sérstaka athygli og bregðast við eins fljótt 

og auðið er til dæmis með því að fá aðstoð sérfræðinga (Rief, 2005).  

Um 7% einstaklinga með ADHD sýna einnig Tourette einkenni og einkenni áráttu- 

og þráhyggjuröskunar. Þessi einkenni lýsa sér í ýmiss konar kækjum, allt frá því að smella 

fingrum eða vera sífellt að ræskja sig, eða áráttu- og þráhyggjuhegðun, t.d. að vilja að 

hlutirnir séu alltaf framkvæmdir á sama hátt. Þar sem að þessi einkenni eru einnig 

fylgifiskur ADHD greiningarinnar þurfa kækirnir eða hegðunin að hafa verið viðvarandi í 

það minnsta sex mánuði til að formlega Tourette greining fáist. Sterk tengsl eru á milli 

ADHD og Tourette, um 60% einstaklinga sem greindir eru með Tourette heilkennið eru 

einnig greindir með ADHD (Rief, 2005). 

 

2.2 Lyfjagjöf 

Lyfjagjöf í tengslum við nemendur með ADHD hefur alla jafna verið umdeild í gegnum 

tíðina og verður það eflaust áfram. Fyrstu lyfjagjafir við ADHD hófust fyrir sjö áratugum, 

þó það séu engin lyf beinlínis við ADHD þá draga þau úr einkennum og halda þeim í 

skefjum í ákveðinn tíma (Rief, 2005). Sérfræðingar eru sammála um að lyfjagjöf ein og sér 

gagnist lítið, heldur ætti hún alltaf að vera notuð sem hluti af stærri áætlun þar sem unnið 

er markvisst í að bæta hegðun og árangur í samvinnu við heimili og skóla (Heilsugæsla 

höfuðborgarsvæðis, 2007).  

 

Lyfin sem notuð eru við ADHD hér á landi er skipt í þrjá flokka. Í fyrsta flokknum eru 

örvandi lyf og eru þau lang algengust. Talið er að þessi lyf auki framleiðslu taugaboðefna 

sem gerir það að verkum að einstaklingurinn nær betri einbeitingu og stjórn á hegðun 

sinni. Ritalin, Ritalin Uno og Concerta eru algengustu örvandi lyfin sem ávísað er hérlendis 

(Heilsugæsla höfuðborgarsvæðis, 2007). Þessi lyf hafa verið notuð í áratugi bæði hérlendis 

og erlendis þar sem þau skila góðum árangri og eru talin hættulaus. Þau eru hraðvirk og 

virka vel fyrir 80-90% einstaklinga. Eins og með öll lyf geta fylgt aukaverkanir. Með 

þessum lyfjum eru aukaverkanir taldar nokkuð hættulausar, t.d. magaverkir, lystarleysi og 

kvíði, en algengt er að þær hætti þegar lyfið hefur verið notað í einhvern tíma 

(Heilsugæsla höfuðborgarsvæðis, 2007). Virkni lyfjanna varir í um fimm klukkustundir og 

því þarf oft að taka lyfið tvisvar sinnum yfir daginn. 

Í öðrum flokknum eru sljóvgandi lyf eða geðdeyfðarlyf. Líkt og með örvandi 

lyfjunum er talið að þau hafi áhrif á taugaboðefni í heilanum og er þeim helst ávísað til 

einstaklinga sem þola ekki örvandi lyfin. Amilin er algengasta geðdeyfðarlyfið hérlendis. 

Ólíkt örvandi lyfjunum tekur lengri tíma fyrir geðdeyfðarlyfin að virka og einnig fylgja þeim 

oft varasamari aukaverkanir eins og hjartsláttartruflanir og hækkaður blóðþrýstingur 

(Heilsugæsla höfuðborgarsvæðis, 2007). 

Í síðasta flokknum eru svo önnur lyf eins og Strattera sem er tiltölulega nýtt. 

Lyfjum í þessum flokki er oft ávísað þegar um margar fylgiraskanir er að ræða og er þá 

jafnvel gefið samhliða öðrum lyfjum úr fyrsta eða öðrum flokki (Heilsugæsla 

höfuðborgarsvæðis, 2007). Strattera hefur reynst vel fyrir einstaklinga á öllum aldri og 

hefur langvarandi verkun sem þýðir að það þarf bara að taka lyfið einu sinni á degi 

hverjum. Talið er að lyfið hindri ákveðin taugaboð sem hefur svo þau keðjuverkandi áhrif 

að inntaka annarra boða eykst á því svæði heilans sem stjórnar hvatvísi og athygli (Rief, 

2005). Það tekur tíma fyrir einstaklinginn að venjast lyfjunum og það er algengt að 

einkenni versni tímabundið í byrjun. Einnig getur tekið tíma að finna rétta skammtastærð 

og þess vegna er gríðarlega mikilvægt að fylgst sé vel með einstaklingnum bæði heima og 

í skóla til að sjá hvernig hann bregst við lyfjunum (Heilsugæsla höfuðborgarsvæðis, 2007). 

Samkvæmt tilmælum landlæknis frá árinu 2010 er heimilt að nemendur taki lyf 

samkvæmt læknisráði á skólatíma svo framarlega sem ákveðnum reglum sé fylgt. 

Forráðamenn verða að biðja um að lyfið sé gefið og það verður að vera í vörslu á öruggum 

stað. Þá er æskilegt að halda skrá yfir lyfjaskammtinn og er það undir þeim 

skólastarfsmanni komið sem ber ábyrgð á lyfjagjöfinni að láta forráðamenn vita þegar 

lyfjaskammturinn er að við það að klárast (Embætti landlæknis, 2010). Lyfjagjöf í skólum 

er oftast í höndum umsjónarkennara eða hjúkrunarfræðings skólans. Það er 

ábyrgðarhlutverk að geyma lyf og skammta þau, sérstaklega þar sem þessi örvandi lyf eru 

jafnan eftirsótt af fólki sem vill misnota þau. Það er því mikilvægt að kennarar átti sig á 

þeirri ábyrgð sem þeim er falin og fylgi tilmælum landlæknis varðandi skráningu lyfjanna.  

3 Skóli án aðgreiningar 

Í Aðalnámskrá grunnskóla frá árinu 2011 er fjallað almennt um nám og kennslu. Þar segir:  

 

“Í 2. grein laga um grunnskóla er lögð áhersla á það meginhlutverk 

grunnskólans að stuðla að alhliða þroska nemenda. Í þessu felst krafan 

um að nám sé á forsendum hvers og eins nemanda og fari fram í 

hvetjandi námsumhverfi þar sem hann finnur til öryggis og fær notið 

hæfileika sinna”  

(Mennta- og menningarmálaráðuneyti, 2011). 

 

Lögum samkvæmt eiga allir nemendur rétt á að stunda skyldunám í sínum 

hverfis/heimaskóla og ber skólum skylda til að koma til móts við bæði náms- og 

félagsþarfir nemandans. Lögð er áhersla á mikilvægi þess að nemendur fái nám við hæfi 

og að allir hafi jöfn tækifæri til náms. Stefnan kallast skóli án aðgreiningar og þar skal ríkja 

„ákveðið viðhorf sem einkennist af virðingu fyrir rétti allra nemenda til virkrar þátttöku í 

námssamfélagi heimaskóla óháð atgervi þeirra og stöðu“ (Mennta- og 

menningarmálaráðuneyti, 2011). Þetta er í samræmi við kenningar bandaríska 

menntasérfræðingsins, John Dewey, sem taldi m.a. að kennarar yrðu að taka tillit til þarfa 

fjölskyldna og mismunandi hefða sem þar ríkja (Mooney, 2000).  

 Í Aðalnámskrá grunnskóla kemur fram að bera þurfi virðingu fyrir fjölbreytileika 

samfélagsins. Þar sem nemendahópur samanstendur af ólíkum einstaklingum gefur það 

augaleið að þarfir þeirra eru mismunandi og undirstrikar það einnig mikilvægi þess að 

kennari leggi sig sérstaklega fram við að meta stöðu hvers og eins nemanda sem hann 

kennir og finni honum nám við hæfi (Mennta- og menningarmálaráðuneyti, 2011).  

 Í þessu felst að nemendur eiga rétt á að fá stuðning í samræmi við þær sérþarfir 

sem þeir hafa. Í Aðalnámskrá grunnskóla segir að nemendur með sérþarfir teljist þeir sem 

eiga erfitt með nám sökum sértækra námsörðugleika, tilfinningalegra eða félagslegra 

erfiðleika og/eða fötlunar, nemendur með leshömlun, langveikir nemendur, nemendur 

með þroskaröskun, geðraskanir og aðrir nemendur með heilsutengdar sérþarfir (Mennta- 

og menningarmálaráðuneyti, 2011). Enginn vafi leikur á því að nemendur með ADHD falla 

í þann hóp að vera nemendur með sérþarfir. Það sem vert væri þó að kanna ítarlega er 

hvort að skólar séu reiðubúnir til að taka við þessum nemendum og hvort nægilegt 

fjármagn sé til staðar fyrir sérkennara og aðra sem standa að stuðningi og eru til staðar til 

að aðstoða við innleiðingu þessarar stefnu. 

 Í stefnu Skóla- og frístundasviðs Reykjavíkur frá árinu 2012 kemur fram að í skólum 

ætti árlega að setja upp heildaráætlun um hvernig hátta skuli skipulagi fyrir nemendur 

sem þurfi á sérstökum stuðningi að halda. Þessi stuðningur skal vera hluti af hinu almenna 

skólastarfi og í höndum sérstaks teymis sem samanstendur af fagaðilum sem unnið hafa 

með nemandanum ásamt sérkennara og umsjónarkennara hans (Skóla- og frístundasvið 

Reykjavíkur, 2012). 

 Í þessari stefnu kemur einnig fram að skólum skuli úthlutað ákveðnu fjármagni 

árlega sem varið sé í að styðja þá nemendur sem eiga við námserfiðleika að stríða. Þessu 

fjármagni er skipt í tvo flokka. Í fyrri flokknum er fjármagni úthlutað til sérstaks stuðnings 

við nemendur og í seinni flokknum er fjármagni úthlutað fyrir nemendur sem glíma við 

einhvers konar alvarlegar raskanir eða eru mikið fatlaðir (Skóla- og frístundasvið 

Reykjavíkur, 2012). 

Í kjölfar efnahagshruns í október 2008 varð að skera niður fjármagn á mörgum 

sviðum. Er tekið sérstaklega fram að enginn niðurskurður hafi verið gerður í sérkennslu í 

grunnskólum Reykjavíkur og að á skólaárinu 2012-2013 var fjármagn aukið um 58 

milljónir. Árleg heildarupphæð nú er um 1,4 milljarður sem skiptist í þessa tvo flokka en 

það er svo í höndum hvers skóla að gera áætlun um hvernig þessu fé er varið. Á 

skólaárinu 2013-2014 er áætlað að tæplega 583 milljónir renni til fyrri flokksins og er 

úthlutað í samræmi við nemendafjölda í skólum. Þá fara um 845 milljónir til seinni 

flokksins en úthlutun á því fjármagni fer eftir alvarleika raskana eða fötlunar. Um 5% 

grunnskólanemenda í Reykjavík falla undir þennan flokk eða um 600 talsins (Hrund 

Logadóttir, munnleg heimild 29. mars 2014).  

 

Samkvæmt Hagstofu var fjöldi nemenda í Reykjavík sem þurfti einhvers konar stuðning 

skólaárið 2011-2012  samtals 3.752 talsins en það skólaár var heildarfjöldi nemenda í 

Reykjavík 13.822. Það þýðir að alls voru 27,1% sem fengu stuðning. Þetta ár var fjármagn 

sem ætlað var fyrir stuðning samkvæmt báðum flokkum u.þ.b. 1,3 milljarðar króna. Ekki 

var hægt að fá upplýsingar um hversu mikið fjármagn fór til hvers flokks fyrir sig og hversu 

margir nemendur falla undir hvorn flokk fyrir sig, en þegar þessari upphæð er deilt á þessa 

3752 nemendur, óháð flokkunum, gerir það um 365 þúsund krónur fyrir hvern nemanda 

(Anna Lilja Þórisdóttir, 2012a og 2012b). Þótt þetta sé ekki nákvæm upphæð ætti þetta þó 

að gefa einhverja mynd af fjármagninu sem ætlað er fyrir nemanda sem þarf á stuðningi 

að halda í skólum, en eins og áður hefur verið nefnt er það í höndum skólanna að ráðstafa 

þessu fjármagni. 

 Erfitt getur reynst að forgangsraða stuðningi innan skóla og þá verður að finna 

leiðir til að sem flestir nemendur fái þann stuðning sem þeir þurfa og eiga rétt á að fá. 

Þetta væri vert að rannsaka betur og fara í markvissa vinnu til að breyta og bæta. Þegar 

þessu markmiði er náð er ef til vill hægt að segja að skóli starfi án aðgreiningar. 

 

3.1 Viðhorf kennara 

Tvö mikilvæg málefni í allri umræðu um skóla án aðgreiningar er viðhorf kennara til 

stefnunnar og álag þeirra í starfi. Þegar stuðningur við nemendur sem glíma við einhvers 

konar námserfiðleika er ekki til staðar eða af skornum skammti lendir aukin vinna og 

aukið álag óhjákvæmilega á umsjónarkennara nemendanna. 

  

Í sameiginlegri könnun frá Samtökum sveitarfélaga og Félags grunnskólakennara sem gerð 

var árið 2012 var m.a. annars spurt um viðhorf kennara til hugmyndafræðinnar um skóla 

án aðgreiningar og töldu 42% svarenda viðhorfið jákvætt eða mjög jákvætt, 26% töldu 

það neikvætt eða mjög neikvætt og 32% töldu það hvorki jákvætt né neikvætt. Þá var 

einnig spurt um hvernig þeim hefði gengið að fara eftir þessari hugmyndafræði og töldu 

32,6% það hafa gengið vel eða mjög vel, 29,9% töldu það hafa gengið illa eða mjög illa og 

37,4% töldu það hvorki hafa gengið vel né illa (Samband íslenskra sveitarfélaga, 2012).  

 Þegar spurt var um hvort þeir teldu álag hafa aukist í starfi síðustu fimm árin 

svöruðu 73,3% svarenda að það hefði aukist mikið eða mjög mikið, 17,8% töldu það 

svipað og áður og einungis 0,7% töldu það hafa minnkað. Þá var spurt hversu mikið þeir 

teldu þetta aukna álag tengjast ákveðnum gefnum þáttum. Niðurstöður úr fjórum þáttum 

af þrettán leiddu í ljós að 72,7% tengdu aukið álag við almennan niðurskurð, 74,3% við 

fleiri nemendur með sérþarfir, 75,2% vegna aukinna hegðunarvandkvæða og 53,8% vegna 

minni sérkennslu (Samband íslenskra sveitarfélaga, 2012). Alls svöruðu tæplega 2500 

kennarar spurningunum sem er tæplega helmingur starfandi kennara í landinu. Það hlýtur 

að vera áhyggjuefni að innan við helmingur allra kennara lítur þessa grundvallarstefnu í 

íslenskum grunnskólum jákvæðum augum, en aðeins þriðjungur telur hafa gengið vel hjá 

sér að fara eftir henni. 

Þá svöruðu 1828 kennarar spurningunni hvað þeir teldu vera það erfiðasta við 

kennarastarfið og svöruðu flestir, eða 35,9%, að það væru agavandamál og erfiðir 

nemendur. Lögð var fram sú spurning hvort æskilegt væri að hafa kennsluskyldu 

breytilega eftir umfangi og álagi hvers starfs fyrir sig og svöruðu 2349 einstaklingar þeirri 

spurningu. Hátt hlutfall þeirra sem svöruðu, eða rúmlega 67% töldu það frekar eða mjög 

æskilegt (Samband íslenskra sveitarfélaga, 2012).  

Þegar kennarar voru spurðir hvort áhugi þeirra hefði minnkað eða aukist hefði 

kennaranámið verið fimm ár þegar þeir höfðu nám, voru tæplega 63% þeirra u.þ.b. 2400 

einstaklinga sem svöruðu könnuninni, að það hefði minnkað áhuga þeirra mikið eða mjög 

mikið. Að lokum er vert að taka fram að þegar spurt var um hvað kennarar teldu stærstu 

þætti sem hefðu neikvæð áhrif á framþróun í skólastarfi nefndu 82,6% að það væru laun 

kennara og 61,8%, að það væru agavandamál. Alls voru þrettán valmöguleikar og velja 

mátti þrjá (Samband íslenskra sveitarfélaga, 2012). 

Ætla má að nemendur með hegðunarraskanir vegi þungt í þeim hópi sem skapar 

mestu erfiðleikana fyrir kennara að þessu leyti og þeir nemendur með sérþarfir sem þurfa 

aukinn stuðning í náminu. Það er greinilegt að þeirra sérþarfir eru ofarlega á lista yfir 

helstu erfiðleika sem kennarar glíma við í daglegu starfi.  

 

Þegar niðurstöður þessarar könnunar eru skoðaðar kemur bersýnilega í ljós að kennarar 

þurfa meiri aðstoð. Með tilkomu hugmyndafræðinnar um skóla án aðgreiningar færist 

óhjákvæmilega meira álag á skólakerfið og því verður að grandskoða fjármagn sem rennur 

til skólanna, tryggja að nemendur fái þá sérkennslu sem þeir þurfa og e.t.v. er nauðsynlegt 

að fjölga faglærðu starfsfólki í fjölmennum bekkjum. Hugmyndafræðin er vissulega göfug 

og ætti að teljast til sjálfsagðra mannréttinda fyrir nemendur, en ljóst er af reynslu 

kennara að í raun og veru hefur ekki tekist að innleiða hana í námsumhverfi nemendanna. 

Þá er það einnig umhugsunarefni hvort næg áhersla sé lögð á kennslu í skóla án 

aðgreiningar í kennaranámi hérlendis. E.t.v. væri mesti lærdómurinn þó að bæta við 

kandídatsári en í könnuninni sem lögð var fyrir kennara var það talin besta hugsanlega 

viðbótin eða breytingin á kennaranámi í dag (Samband íslenskra sveitarfélaga, 2012). Þar 

fengju tilvonandi kennarar að læra á besta mögulega máta hvernig er að starfa með 

ólíkum nemendahópum í skóla án aðgreiningar. 

3.2 Grunnþættir Aðalnámskrár grunnskóla og nemendur í skóla án aðgreiningar 

Í Aðalnámskrá grunnskóla 2011 eru skilgreindir sex grunnþættir menntunar og eru  þessir 

þættir tengdir meginsviðum þekkingar og leikni sem einstaklingum standa til boða í 

skólum. Skilgreining á grunnþáttum má túlka sem kortlagningu á meginsviðum almennrar 

menntunar. Grunnþættirnir sex eru: læsi, sjálfbærni, heilbrigði og velferð, lýðræði og 

mannréttindi, jafnræði og sköpun. Grunnþættirnir eiga að spila saman og „fléttast inn í 

aðalnámskrár á öllum skólastigum og fyrirmæli hennar um allt skólastarfið“ (Mennta- og 

menningarmálaráðuneyti, 2011). Markmið grunnþáttanna er að nemendur öðlist dýpri 

skilning og þekkingu á umhverfi sínu og samfélagi, og hafi getu til þess að verða virkir 

samfélagsþegnar að skólagöngu lokinni. Til þess að þetta gangi upp er „nauðsynlegt að 

nálgast viðfangsefnin á heildstæðan hátt af faglegri víðsýni og eftir atvikum samfaglega. 

Það getur kallað á óhefðbundna kennsluhætti og nýstárlega nálgun í skólastarfi“ (Mennta- 

og menningarmálaráðuneyti, 2011).  

3.2.1 Læsi 

Læsi. Þýðir það að kunna að lesa? Það þýðir vissulega að geta lesið, en ekki einungis að 

geta lesið texta úr bók heldur einnig getuna til að skilja hefðir og venjur í málnotkun. Það 

má því segja að læsi sé félagslegt hugtak. Eftir því sem tækni fleygir fram í heiminum er 

ekki hægt að líta framhjá þeirri staðreynd að tölvur eiga sér mun stærri sess í lífi fólks. Á 

hverjum degi notar fólk tölvur í vinnu, til dægrastyttingar, til að lesa fréttir og taka þátt í 

umræðum á ýmsum vettvangi. Fyrir börn og unglinga er hægt að finna ýmiss konar 

kennslu-, fræðslu- og afþreyingarforrit og eru flest þeirra gagnvirk þar sem manneskjan 

sem er að leysa verkefnið fær svörun jafnóðum og verkefni er leyst (Mennta- og 

menningarmálaráðuneyti, 2011). 

 Flestir skólar nýta sér þessa tækni og nota nemendur tölvur t.d. við upplýsingaleit 

og ritvinnslu. Einnig bjóða mörg forrit upp á að búa til stuttmyndir og upptökur á 

einfaldan hátt og hefur það gefið nemendum kost á að gera skemmtilegar, fjölbreyttar, 

skapandi og nýstárlegar kynningar. Margir nemendur sem glíma við ADHD eiga erfitt með 

lestur og það er því nauðsynlegt að nýta þá tækni sem fyrir er. Að geta tengt lestur við 

myndmál og tákn getur hjálpað þessum og öðrum nemendum. Að starfa sem kennari 

krefst þess að þú sért í stöðugri símenntun og tilbúinn að taka við nýjum hjálpartækjum 

og tólum sem bæði geta auðveldað nám og komið því fram á aðgengilegri máta.  

Í sameiginlegri könnun Samtaka sveitarfélaga og Félagi grunnskólakennara frá 

árinu 2012 var m.a. spurt um hvaða þættir ættu að vega þyngst í endurmenntun kennara 

og nefndu 44,3% tækninýjungar og 63,4% nefndu nýjungar í skólastarfi.  Samkvæmt 

þessum niðurstöðum virðast því kennarar ef til vill ekki í stakk búnir til að nýta sér þá 

tækni sem til boða stendur til að aðstoða nemendur með ADHD eða aðra nemendur með 

námserfiðleika. 

3.2.2 Sjálfbærni 

Í Aðalnámskrá grunnskóla segir:  

„Menntun til sjálfbærni miðar að því að gera fólki kleift að takast á við 

viðfangsefni sem lúta að samspili umhverfis, félagslegra þátta og efnahags í 

þróun samfélagsins.[…] Í samfélagslegu tilliti snýst hugmyndafræðin um 

jöfnuð, innan kynslóðar og á milli kynslóða. Til þess að ná jöfnuði þurfum við 

að viðhafa lýðræðisleg vinnubrögð, hafa skilning á fjölbreytileika mannlífs og 

tryggja að fjölbreyttri menningu mismunandi hópa sé gert jafn hátt undir 

höfði“ (Mennta- og menningarmálaráðuneyti, 2011). 

 

Það er varla hægt að finna manneskju í nútímasamfélagi sem ekki hefur heyrt orðið 

sjálfbærni. Flestir tengja það líklega við verndun umhverfis og mikilvægi þess að 

endurnýta hluti, en ekki má gleyma að í því felst einnig að fólk gangi ekki of harkalega á 

þær auðlindir sem það hefur aðgang að.  

 Að gera sér grein fyrir mikilvægi sjálfbærni, hvort sem hún tengist umhverfinu eða 

samfélaginu, er nauðsynlegur þáttur í því að samfélag geti þróast. Nauðsynlegt er að átta 

sig á gildi auðlinda, nýta þær skynsamlega og að jöfnuði. Í lok grunnskólagöngu ættu 

markmið að vera að nemendur hafi grunnþekkingu og getu til að átta sig á mikilvægi 

þeirra sem einstaklinga, að þeir geti haft áhrif í samfélaginu sem menntaðir einstaklingar, 

beri virðingu fyrir öllum mönnum og geti tjáð sig og rökrætt um ýmiss konar mál án þess 

að það leiði til ágreinings (Mennta- og menningarmálaráðuneyti, 2011).  

 Til þess að hægt sé að uppfylla þessi markmið þurfa allir nemendur að fá þá 

virðingu sem þeir eiga skilið. Nemandi sem fer í gegnum tíu ára skólagöngu án þess að fá 

nám við hæfi, hvort sem það er vegna þess að hann er bráðger eða glímir við 

námserfiðleika, á ekki eftir að ljúka skólagöngunni með hátt sjálfstraust. Það hlýtur einnig 

að vera nauðsynlegt að kenna öllum nemendum að allt fólk hafi hæfileika á einhverju sviði 

og þegar á vinnumarkaðinn er komið þá gæti einstaklingurinn á móti þér búið yfir 

styrkleika sem ekki fékk að blómstra í skóla. Með því að átta sig á virði annarra 

einstaklinga er hægt að skapa samfélag sem býr yfir meiri jöfnuði, tækifærum og hefur 

möguleika til að þróast áfram til hins betra. 

3.2.3 Lýðræði og mannréttindi 

Í Aðalnámskrá grunnskóla segir:  

„Forsenda lýðræðis er samábyrgð, meðvitund og virkni borgaranna sem gerir 

þá færa um að taka þátt í að móta samfélag sitt og hafa áhrif nær og fjær. 

Virðing fyrir manngildi og heilbrigði barna og ungmenna felur bæði í sér 

virðingu fyrir mannréttindum þeirra og viðurkenningu á hæfileikum þeirra og 

þroskamöguleikum. […] Gert er ráð fyrir að börn og ungmenni læri til 

lýðræðis með því að læra um lýðræði í lýðræði“ (Mennta- og 

menningarmálaráðuneyti, 2011). 

 

 Í grein Ólafs Páls Jónssonar (2008), er fjallað um mikilvægi lýðræðis í menntun. 

Hann fjallar um tvö mismunandi hugtök, félagslega þátttöku annars vegar og hins vegar 

lýðræðislega þátttöku. Með félagslegri þátttöku er átt við að nemendur læri að hafa 

skoðanaskipti og taka þátt í umræðum. Lýðræðisleg þátttaka er öllu flóknari en þar er átt 

við virka þátttöku þar sem einstaklingur tekur virkan þátt í ákvarðanatöku í málum sem 

skiptir máli fyrir samfélagið í heild, t.d. alþingiskosningar. Þó það kunni e.t.v. að hljóma 

flókið er þetta gríðarlega mikilvæg þjálfun og dýrmætt veganesti út í lífið sjálft. Félagslega 

þátttöku er hægt að þjálfa í mörgum greinum, t.d. með hópavinnu og í lífsleikni og leggur 

sú þjálfun einnig grunn að því að ná þeirri hæfni að geta verið virkur þátttakandi í lýðræði 

síðar meir.  

  Starf kennara er vandasamt og þeir þurfa að taka tillit til mismunandi áhuga 

nemenda á viðfangsefnum og kenna þeim að bera ábyrgð á eigin námi. Þegar litið er til 

kenninga Deweys má m.a. sjá að hann fjallar sérstaklega um nauðsyn þess að kennarar 

hafi áhugamál og bakgrunn nemenda sinna í huga þegar þeir skipuleggja kennslu sína því 

hann taldi að nemendur væru sérstaklega móttækilegir ef efnið höfðaði til þeirra 

áhugasviðs, þeir hefðu gaman af lærdómnum og gætu tengt hann við aðstæður sem þeir 

þekktu (Mooney, 2000).  

 Þótt þetta sé vissulega mikilvægur þáttur og nauðsynlegt að læra að bera ábyrgð á 

því sem maður gerir verður þó að sýna sérstaka aðgát þegar kemur að nemendum sem 

eiga við einhvers konar sérþarfir að stríða. Nemandi með ADHD hefur oft ekki getu til að 

standa undir slíkri ábyrgð. Þessir nemendur þurfa skýr skilaboð og ramma og eiga oft í 

erfiðleikum með að taka ábyrgð á sjálfum sér. 

 Til að innleiða þennan grunnþátt, lýðræði og mannréttindi í kennslu nemenda með 

ADHD, þarf að vera hægt að setja skýr markmið sem unnið er að.  Markmiðunum er hægt 

að ná í litlum skrefum, með mörgum smærri áföngum. Nemandi getur að einhverju leyti 

unnið með sérkennara að því að ná þessum áföngum og þar kemur bæði ábyrgð og 

lýðræði til sögunnar. 

3.2.4 Jafnrétti 

Í Aðalnámskrá grunnskóla segir:  

 

„Markmið jafnréttismenntunar er að skapa tækifæri fyrir alla til að þroskast á 

eigin forsendum, rækta hæfileika sína og lifa ábyrgu lífi í frjálsu samfélagi í 

anda skilnings, friðar, umburðarlyndis, víðsýni og jafnréttis. Í skólastarfi skulu 

allir taka virkan þátt í að skapa samfélag jafnréttis og réttlætis. […] 

Jafnréttismenntun vísar í senn til inntaks kennslu, námsaðferða og 

námsumhverfis“ (Mennta- og menningarmálaráðuneyti, 2011). 

 

 Í öllum grunnþáttum Aðalnámskrár grunnskóla er fjallað um mikilvægi þess að 

bera virðingu fyrir öllum einstaklingum, óháð stöðu, aðstæðum og kyni, enda ætti það að 

vera haft að leiðarljósi í öllu skólastarfi sem og í samfélaginu í heild sinni. Samfélög heims 

hafa víðast hvar tekið á sig nýja mynd með tilkomu auðveldari og hagkvæmari ferðamáta 

og nýrra tækifæra til náms á erlendri grundu. Fólk af ólíkum uppruna hefur stofnað 

fjölskyldur og á síðustu áratugum hefur umræða um ólíkar kynhneigðir opnast og viðhorf 

gjörbreyst og sama má segja um trúarbrögð. Oft virðist sem umræða um réttindi fólks 

með sérþarfir hafi að vissu leyti hellst úr lestinni.  

 „Með jafnrétti er lögð áhersla á félagslegan skilning á því hvað felst í fötlun. 

Áskoranir fólks með fötlun eiga ekki síður rætur í umhverfinu en í skerðingu einstaklings. 

Leggja skal áherslu á skóla án aðgreiningar í öllu skólastarfinu“ (Mennta- og 

menningarmálaráðuneyti, 2011). Einstaklingar með ADHD hafa oft mætt skilningsleysi, 

sérstaklega í fyrri tíð. Þessir einstaklingar voru oft taldir óstýrilátir og óþekkir enda áttu 

þeir erfitt með að stjórna hegðun sinni. Frá 1902 hafa þó verið gerðar ótal margar 

rannsóknir á ADHD til að komast að orsökum og í dag er ljóst að ADHD stafar af skertri 

heilastarfssemi á þeim svæðum sem sjá um stýrifærni (Ingibjörg Karlsdóttir, 2013).  

 Þegar horft er á nemanda með ADHD sést ekkert líkamlegt að honum, hann er fær 

um að halda uppi samræðum og sinna grunnþörfum. Það hlýtur að vera mikilvægt að 

opna augu þeirra sem vinna að menntun nemandans um hvað felst í því að vera með 

ADHD og hversu djúpstæð og hamlandi áhrif það getur haft fyrir einstaklinga í daglegu lífi. 

Einnig verður að gæta að þeim nemendum sem eru með ADD eða ADHD og eru með væg 

ofvirknieinkenni. Þessir nemendur glíma gjarnan við mikinn einbeitingarskort og ná oft 

ekki öllu námsefni eða standa illa félagslega. Stúlkur eru í sérstökum áhættuhópi þar sem 

þær eru oftast með væg eða engin einkenni ofvirkni. Stuðningur við kennara hlýtur að 

vera mikilvægur svo að hann hafi yfirsýn yfir þarfir allra í nemendahópnum. Hér er gert 

ráð fyrir því að skólar fylgi stefnu stjórnvalda um skóla án aðgreiningar. Samkvæmt 

könnun OECD (Organisation for Economic Co-operation and Development), sem lögð var 

fyrir skólastjóra í yfir 10.000 grunnskólum í yfir 60 löndum árið 2006, er ekki minna um 

getuskiptingu í bekkjum í íslenskum skólum miðað við það sem almennt gerist innan OECD 

landa. Í 11 af OCED löndunum 34, eru hlutfallslega fleiri skólar en á Íslandi þar sem ekki er 

getuskipt í bekki (Almar M. Halldórsson og fleiri, 2010).  Það bendir til að í raun og veru 

starfi margir skólar hérlendis ekki samkvæmt þessari stefnu. Þetta væri vert að kanna 

nánar í íslenskum skólum í dag.   

3.2.5 Heilbrigði og velferð 

Í Aðalnámskrá grunnskóla segir:  

 

„Allt skólastarf þarf að efla heilbrigði og stuðla markvisst að velferð og 

vellíðan […] Helstu þættir heilbrigðis sem leggja þarf áherslu á eru: jákvæð 

sjálfsmynd, hreyfing, næring, hvíld, andleg vellíðan, góð samskipti, öryggi, 

hreinlæti, kynheilbrigði og skilningur á eigin tilfinningum og annarra. […] 

Mikilvægt er að skólinn taki mið af þörfum allra barna og ungmenna á 

einstaklingsbundinn hátt“ (Mennta- og menningarmálaráðuneyti, 2001).  

 

 Í grunnþættinum heilbrigði og velferð er, eins og í hinum grunnþáttunum, fjallað 

um ólíkar og fjölbreyttar leiðir til náms og hve mikilvægt það er að nemendur fái kost á því 

að vinna út frá sínum styrkleikum því það hjálpar til við að byggja upp jákvæða sjálfsmynd. 

Þar er einnig fjallað um mikilvægi hreyfingar og þess að nærast vel og heilsusamlega. Í 

flestum skólum fer hreyfing einungis fram í íþróttakennslu og í frímínútum. Af hverju er 

hreyfing ekki tengd við allar námsgreinar? Auðvelt er að tengja hreyfingu námsgreinum, 

bæði með námsleikjum eða leikritum tengdum námsefninu.   Það mótmælir því enginn að 

hreyfing sé af hinu góða.  

 Fyrir marga nemendur með ADHD sem hafa mikla hreyfiþörf er nóg að fá að 

hlaupa upp og niður nokkrar tröppur áður en haldið er áfram að leysa verkefni. Þá hafa 

kennarar nemenda með ADHD einnig nefnt það sem dæmi að eftir að hafa sent nemanda 

á skrifstofu eftir blaði hafi hann komið til baka ánægður með að hafa leyst verkefni og 

fengið útrás í leiðinni (Guðrún Björg Ragnarsdóttir, munnleg heimild 31.mars 2014). Oft 

getur lítið uppbrot frá hefðbundinni kennslu gert herslumun fyrir alla nemendur, t.d. að 

fara í spurningakeppni þar sem skipt er í nokkur lið. Það krefst samvinnu og nemendur 

þurfa að rifja upp mikilvæga þætti úr því sem þau hafa verið að læra. 

 Ef til vill ætti að leggja meiri áherslu á hópavinnu þar sem ólíkir nemendur vinna 

saman. Með slíkri vinnu læra allir nemendur að hægt er að leysa verkefni með samvinnu 

sem felst í því að vinna úr ólíkum hugmyndum, nýta styrkleika hvers annars og komast að 

sameiginlegri niðurstöðu. Þá fá nemendur einnig tækifæri til að nýta sína styrkleika og 

miðla sinni þekkingu sem styrkir sjálfsmynd þeirra. Svona hópavinnu er hægt að hafa í 

öllum greinum á öllum aldursstigum, ekki síst á elsta stigi þar sem forvarnafræðsla er 

ríkjandi.  

3.2.6 Sköpun 

Í Aðalnámskrá grunnskóla segir:  

„Sköpunarþrá á sér rætur í meðfæddri forvitni, athafnaþrá og stuðlar að 

frumkvæðni einstaklingsins. Sköpunargleði leiðir til námsáhuga þegar börn 

og ungmenni skynja merkingu viðfangsefnanna og gildi þeirra. […] Sköpun er 

að uppgötva, njóta, örva forvitni og áhuga, virkja ímyndunarafl og leika sér 

með möguleika. […] Sköpun brýtur hefðbundin mynstur, reglur og kerfi og 

veitir nýja sýn á fyrirbæri og viðteknar hugmyndir“ (Mennta- og 

menningarmálaráðuneyti, 2011).  

 

 Í Aðalnámskrá  grunnskóla er einn af grunnþáttunum sköpun og rætt er um að hún 

eigi ekki eingöngu erindi við list- og verkgreinar, heldur ætti sköpun að vera liður í 

persónulegu námi hvers nemanda. Hún ýtir einnig undir þjálfun á gagnrýnni hugsun eins 

og í hinum grunnþáttunum. Með sköpun fá nemendur tækifæri til að koma sínum 

hugmyndum á framfæri og sýna hæfni sína og „skiptir sköpunarferlið ekki síður máli en 

afrakstur verksins. Að skapa er að fara út fyrir mengi hins þekkta og þar með auka við 

þekkingu sína og leikni“ (Mennta- og menningarmálaráðuneyti, 2011). 

Nemendur með ADHD eiga oftast erfitt með bóklegt nám þar sem þeir þurfa að 

sitja lengi við borð, hlusta og skrifa niður. Hugur þeirra er á stanslausum sveimi, þeir eru 

auðtruflaðir og þeir eiga oft erfitt með að sitja kyrrir. Þessir nemendur finna sig oft vel í 

list- og verkgreinum þar sem þeir fá tækifæri til að skapa, tjá sig og fá útrás. Í 

vitsmunakenningu Jean Piaget telur hann að uppgötvunarnám, þar sem nemendur læra 

með því að uppgötva, skoða og læra að gera hlutina sjálfir, sé góð leið til náms (Shaffer og 

Kipp, 2007). Kennarar sem kenna nemendum með ADHD ættu því e.t.v. að leita leiða til 

að finna fjölbreytta nálgun að kennsluefni, vera opnir fyrir mismunandi 

úrlausnaraðferðum og tilbúnir að nota ólíkar matsaðferðir til einkunnagjafar.  

 

3.3 Þjónusta í skólum við nemendur með ADHD 

Nemendur með ADHD hafa ólíkar þarfir. Um helmingur nemenda með ADHD, á erfitt með 

lestur og stærðfræði. Mikilvægt er að kennarar séu fljótir að grípa inn í ef nemandi á í 

erfiðleikum með nám og útvega stuðning þar sem þarf. Stuðningur getur komið frá 

sérkennara, þroskaþjálfa, iðjuþjálfa, stuðningsfulltrúa eða námsráðgjafa og oft getur 

reynst nauðsynlegt að semja einstaklingsnámskrá fyrir nemandann í samvinnu við 

foreldra. Greina þarf hvernig hægt er að aðlaga námið og kennsluna að þörfum 

nemandans. Mikilvægt er að hafa tilgreind markmið og áætlun um hvernig á að vinna að 

þeim og er nauðsynlegt að einstaklingsnámskráin sé reglulega endurskoðuð og breytt og 

bætt eftir þörfum (Ingibjörg Karlsdóttir, 2013).  

 Þjónustumiðstöðvar í hverfum Reykjavíkurborgar bjóða upp á gjaldfrjálsa þjónustu 

fyrir skóla og foreldra. Þar má nálgast sérstaka kennsluráðgjafa sem vinna með skólanum 

og foreldrum, aðstoða við endurmat og veita sérfræðiráðgjöf þegar kemur að 

greiningarferlum og aðstoða við áætlanagerð ef þess er óskað. Í langflestum tilfellum 

gengur þetta ferli fyrir sig á þann veg að kennari, skólastjórnandi eða sérkennari hefur 

samband við þjónustumiðstöðina og óskar eftir því að ráðgjafi komi og fylgist með 

nemandanum nokkrar kennslustundir. Út frá þeirri athugun er svo rætt við greiningaraðila 

eða sérfræðing ef þarf. Foreldrar geta einnig haft samband við sína þjónustumiðstöð og 

óskað eftir aðstoð (Reykjavíkurborg, e.d.). 

3.3.1 Teymi 

Þar sem nemendur með ADHD eru með misjafnar þarfir og hafa oft ólíkar fylgiraskanir 

koma jafnan margir fagaðilar að hverjum nemanda. Þegar nemandi með ADHD á við mikla 

námserfiðleika eða hegðunarraskanir að stríða er mikilvægt að sérstakt teymi sé komið á 

fót til stuðnings nemandanum.   

Teymið er þverfagleg samvinna og samanstendur oftast af foreldrum nemandans, 

umsjónarkennara, sérkennara eða öðrum stuðningskennurum í skólanum ásamt fagaðila 

á borð við greiningaraðila, sálfræðingi, kennsluráðgjafa eða geðlækni eftir þörfum. 

Teymið vinnur sameiginlega að því að halda utan um einstaklingsnámskrá og vinna að 

lausn náms- og/eða hegðunarerfiðleika (Ingibjörg Karlsdóttir, 2013).  

3.3.2 Einstaklingsmiðað nám og stuðningsáætlanir 

Einstaklingsnámskrár og einstaklingsáætlanir eru gagnlegar þegar kemur að kennslu barna 

með ADHD, aðrar hegðurnarraskanir eða námserfiðleika. Í þeim eru sérstök markmið 

útlistuð og hvernig á að ná þeim. Einstaklingsnámskrá þarf að vera í stöðugri skoðun og 

hana þarf að uppfæra eftir þörfum. Það sem er einna mikilvægast er þó að mæla virkni í 

þeim aðgerðum sem verið að nota til að bæta ákveðna þætti eins og lestur, til að ganga úr 

skugga um að aðferðirnar sem er verið að styðjast við séu að skila árangri (Guðrún Björg 

Ragnarsdóttir, munnleg heimild 31. mars 2014). 

 Kennslufræðingurinn Carol Ann Tomlinson hefur, ásamt samstarfsfélögum sínum, 

fjallað mikið um einstaklingsáætlanir sem eru unnar í samvinnu kennara og nemenda 

sjálfra. Þá setja nemendur sér markmið og segja frá því hvernig þeir ætla sér að ná þeim. 

Tomlinson leggur áherslu á að kennarar séu sveigjanlegir og séu reiðubúnir að koma til 

móts við nemendur og taka tillit til þess hvernig þeim þykir best að læra, t.d. finnst þeim 

ef til vill betra að sitja á gólfinu í stað þess að sitja við borð. Með þessu eru nemendur að 

taka ábyrgð á eigin námi (Tomlinson og fleiri, 2008).  

 Grein Guðrúnar Bjargar Ragnarsdóttur og Önnu-Lindar Pétursdóttur um áhrif 

einstaklingsmiðaðra stuðningsáætlana á námsástundun hjá nemendum með 

hegðunarerfiðleika byggir á rannsókn höfundanna frá 2012. Stuðst er við svokallað 

virknimat en það er aðferð sem metur áhrifaþætti hegðunarerfiðleika, þ.e. hver 

aðdragandinn er, við hvaða aðstæður þeir koma fram og hvernig afleiðingarnar eru 

(endurtaka þær sig t.d. í sömu aðstæðum eða ekki). Rannsóknin var gerð á fjórum 

drengjum, þar af þremur sem voru með ADHD og aðrar fylgiraskanir. Voru 

einstaklingsmiðaðar stuðningáætlanir settar upp ásamt hvatningakerfi þar sem unnið var 

að mismunandi þáttum fyrir hvern og einn. Meðal annars var unnið markvisst að því að 

styrkja viðeigandi hegðun og fyrirbyggja aðstæður þar sem nemendur voru gjarnir á að 

sýna óæskilega hegðun. Á þeim þrettán vikum sem rannsóknin stóð yfir sýndu allir 

nemendurnir miklar framfarir. Námsástund þeirra jókst  og urðu þeir jákvæðari í 

viðhorfum gagnvart skólanum (Guðrún Björg Ragnarsdóttir og Anna-Lind Pétursdóttir, 

2013).  

 Niðurstöður rannsóknarinnar sýna að einstaklingsáætlanir gefa góða raun og ætti 

því e.t.v. að leggja enn frekari áherslu á að þær séu gerðar fyrir þessa nemendur og að 

þeim sé fylgt eftir.  

4 Kennsla nemenda með ADHD 

Mikilvægt er að kennarar séu meðvitaðir um einkenni ADHD og séu reiðubúnir að aðlaga 

bæði kennsluaðstæður sem og kennsluaðferðir þeim nemendum sem eru með ADHD. 

Bent er á að gott sé að hafa afmarkað rólegt svæði þar sem hægt er að fá örlítið næði. Þá 

hentar það oft vel fyrir nemendur að sitja sem næst kennaranum þar sem auðvelt er fyrir 

nemandann að fá aðstoð. Skýr og hnitmiðuð fyrirmæli eru best ásamt því að skipta 

stórum verkefnum niður í smærri og viðráðanlegri hluta (Ingibjörg Karlsdóttir, 2013). 

4.1 Lykilatriði að velgengni 

Efni sett fram á myndrænan hátt getur reynst sérstaklega gagnlegt fyrir nemendur með 

ADHD ásamt því að hafa reglur, stundatöflu og dagsskipulag sýnilegt í kennslustofunni. 

Það er nauðsynlegt að þeir viti nákvæmlega til hvers er ætlast af þeim því annars er hætta 

á því að þeir missi einbeitinguna og þeir haldi sig ekki við efnið. Þar sem nemendur með 

ADHD eiga oft erfitt með að meðtaka fyrirmæli og fylgja þeim, þurfa kennararnir að vera 

þolinmóðir og tilbúnir að endurtaka fyrirmæli og leiðbeiningar (Parker, 2005). 

 Margar gagnlegar ábendingar má finna í bók Tomlinson, sem hún vann í samvinnu 

við samstarfskonu sína Imbeau, en hún fjallar um kennslu og stjórnun í skóla án 

aðgreiningar. Þar nefnir hún m.a. þá goðsögn að kennarar þurfi að halda sig við þann 

þekkta ramma þar sem allir fá sömu fyrirmæli og sama verkefnið til að leysa. Bendir hún á 

að mun gagnlegra sé að kennarar séu vel undirbúnir og séu með efni við hæfi hvers 

nemanda því ef efnið er of þungt eða of auðvelt fyrir nemandann þá missir hann 

einbeitinguna, verður ergilegur og fer jafnvel að trufla aðra nemendur. Telur Tomlinson 

það of algengt að kennarar telji að ef þeir „slaki á“ og séu meira sveigjanlegir þýði það að 

þeir missi tökin á kennslunni (Tomlinson og Imbeau, 2010). 

 Gott samstarf milli heimilis og skóla er annað lykilatriði fyrir velgengni og framfarir 

nemandans (Rief, 2005). Þetta er í samræmi við kenningar Deweys sem taldi m.a. að 

skólinn ætti að vera hluti af daglegu lífi nemenda, þ.e. að lærdómur héldi áfram í skólum 

jafnt sem á heimilum (Mooney, 2000).  

4.2 Fjölgreindir 

Fræðimaðurinn Howard Gardner var ósammála þeirri hugmynd að hægt væri að skilgreina 

greind eftir einum mælikvarða, svokallaðri greindarvísitölu. Hann taldi að fólk væri með 

átta mismunandi grunngreindir. Með þessari tilgátu vildi hann víkka sýnina á mannlega 

möguleika og hafnaði því að hægt væri að ákvarða greind einstaklings með því að leysa 

verkefni sem hann hefði aldrei séð áður og þyrfti ekki að gera aftur. Taldi hann að greind 

ætti frekar að snúast um hæfileika til að leysa vandamál og þrautir eða skapa hluti sem 

gagnlegir væru fyrir samfélagið. Greindirnar átta taldi hann vera; málgreind, rök- og 

stærðfræðigreind, rýmisgreind, líkams- og hreyfigreind, tónlistargreind, samskiptagreind, 

sjálfsþekkingargreind og umhverfisgreind. Með þessum átta greindum var Gardner að 

reyna að „víkka sýnina á mannlega möguleika út fyrir takmarkanir greindarvísitölunnar“ 

(Armstrong, 2000). 

 Þegar kemur að kennslu nemenda með ADHD reynir á flestar þessar greindir en 

fyrir nemendurna sjálfa reynir e.t.v. helst á samskipta- og sjálfsþekkingargreindir. 

Samskiptagreind er skilgreind á þá vegu að ná þeirri hæfni að greina skap annarra, með 

því að lesa í svipbrigði og raddblæ. Sjálfsþekkingargreind helst svo í hendur við 

samskiptagreindina þar sem hún fjallar um getuna til að lifa eftir þessari hæfni, ásamt því 

að hafa skýra sjálfsmynd og þekkja styrk- og veikleika sína (Armstrong, 200). Þar sem 

nemendur með ADHD og aðrar hegðunarraskanir eru oft örlítið sjálfhverfir, þ.e. þeir eiga 

erfitt með að axla ábyrgð á eigin gjörðum og skilja afleiðingar hegðunar sinnar, eru 

hvatvísir og oft fljótir að missa stjórn á skapi sínu, getur þetta reynst þeim erfitt í daglegu 

lífi.  

 Kenning sálfræðinganna Peter Solovey og John Mayer um tilfinningagreind, er þó 

e.t.v. sérstaklega áhugaverð og kærkomin viðbót við fjölgreindarkenningu Gardners. Í bók 

Daniel Goleman fjallar hann um kenningar þessara sálfræðinga og þá sérstaklega um 

tilfinningagreind og hvers vegna hún sé mikilvægari en greindarvísitala. Þar kannar hann 

af hverju geta einstaklinga  helst ekki í hendur við greindarvísitölu. Niðurstöður Golemans 

ásamt athugun sálfræðinganna tveggja hafa verið hafðar að leiðarljósi við gerð 

kennsluefnis í lífsleikni hérlendis (Goleman, 2000 og Aldís Yngvadóttir, 2010). 

 Samkvæmt Goleman gengur hugmyndin um tilfinningagreind í grófum dráttum út 

á það að þekkja sjálfan sig, tillfinningar sínar og geta stjórnað þeim, að geta tjáð sig, átt í 

samskiptum við annað fólk, geta sett sig í spor annarra og láta sig aðra varða (Goleman, 

2000). Í daglegu lífi erum við í stöðugum samskiptum við annað fólk og því gefur að skilja 

að ef einstaklingar ná góðri tilfinningagreind og hafa góða sjálfsmynd þá teljast þeir 

nokkuð heilsteyptir einstaklingar. Þó að lífsleikni sé kjörið fag til að vinna með þessa 

þjálfun ætti e.t.v. að flétta hana meira inn í allar greinar, þ.m.t. að leggja meiri áherslu á 

samvinnu í getublönduðum hópum þar sem leitast er við að allir fái eitthvað til málanna 

að leggja við úrlausn vandamála og verkefna og setja það fram á fjölbreyttan hátt. Þessi 

þjálfun skiptir máli fyrir alla nemendur, en þó sérstaklega fyrir nemendur með ADHD. 

Unnið er með slíka þjálfun m.a. með aðferðum sem nefndar eru atferlismótun og 

félagsfærniþjálfun. 

4.3 Atferlismótun og félagsfærniþjálfun 

Í atferlismótun er unnið að því að bæta ákveðna þætti, aðallega hegðun og venjur við 

nám. Þar hefur reynst gagnlegt, í vinnu með nemendum með ADHD, að notast við 

hegðunarsamninga og umbunarkerfi en þá eru ákveðin áfangamarkmið fyrir tiltekin 

verkefni sett upp. Þegar þetta er gert verða reglur að vera skýrar og unnar í samvinnu við 

nemandann því það er líklegra að hann fylgi þeim ef hann hefur verið með í að semja þær 

(Parker, 2005). Þá verður meiri árangur af atferlismótun þegar kerfin eru unnin í samvinnu 

við foreldra og teymið sem heldur utan um nemandann. Með því geta allir unnið 

sameiginlega að því að ná tilteknum markmiðum með sömu aðferðum og reglum (Rief, 

2005).  

 Mikilvægt er að vinna ekki í að breyta mörgum þáttum í einu og ekki bæta við 

nýjum þáttum fyrr en hinir fyrri hafa gengið vel í einhvern tíma. Sem dæmi um þætti sem 

hægt er að vinna með er að ganga frá bókum, hengja upp úlpu eftir frímínútur eða vinna 

blaðsíðu í vinnubók. Þá er nauðsynlegt að nemendur fái umbun um leið og tilteknu 

markmiði er náð svo þeir sjái strax að vinnan skili þeim umbun. Einföld umbun getur til 

dæmis verið að nemandi fái að hlaupa upp og niður tröppur í skólanum, kennari skrifi 

hrósmiða fyrir hann til að sýna foreldrum eða hann fái að spyrja matráðinn hvað sé í 

matinn og segja svo bekkjarfélögum frá því. Þetta eru ef til vill ekki stórvægileg atriði í 

huga kennarans og skapar ekki álag eða mikla aukavinnu fyrir hann, en þetta getur verið 

stór sigur fyrir nemandann (Guðrún Björg Ragnarsdóttir, munnleg heimild 31. mars 2014).  

 

Félagsfærni er hugtak sem haft er um þá hegðun sem gerir okkur kleift að eiga í góðum 

samskiptum við annað fólk með viðurkenndri hegðun og góðum vinnubrögðun. Undir 

þetta fellur t.d. að geta deilt með öðrum, geta rökrætt mál og hjálpa öðrum (Leikskólasvið 

Reykjavíkur, 2008). 

 Hjá flestum börnum er þetta hegðun sem lærist eftir því sem barnið þroskast og 

dafnar, t.d. með skipulagðri þjálfun á leikskólum. Hjá börnum með ADHD og aðrar 

hegðunarraskanir getur hins vegar þurft að þjálfa þetta sérstaklega og er það þá nefnd 

félagsfærniþjálfun. Í Reykjavík má m.a. nefna Þroska- og hegðunarmiðstöðina í Mjódd, en 

þar er boðið upp á sérstakt félagsfærninámskeið fyrir börn á aldrinum 8-10 ára. Þar vinna 

krakkarnir saman í litlum hópum undir leiðsögn þjálfara og er m.a. æfð tilfinningastjórnun 

og æskileg hegðun, úthald og athyglisþjálfun ásamt sjálfsstjórn (Heilsugæsla 

höfuðborgarsvæðis, e.d.). 

5 Skapandi nám og leiklist 

Nemendur með ADHD standa sig oft vel í list- og verkgreinum þar sem þeir fá frjálsari 

hendur, mikla hreyfingu og geta virkjað sköpunarkraft sinn. Skapandi nám getur verið sett 

fram á marga vegu, en þar þarf kennarinn að vera óhræddur við að stíga út fyrir 

þægindarammann og prófa eitthvað nýtt. Aðferðir leiklistar bjóða upp á fjölbreyttar og 

skemmtilegar kennsluaðferðir í skapandi námi og henta þær öllum nemendum, en gætu 

þó komið að sérstöku gangi fyrir nemendur með ADHD eða aðrar hegðunarraskanir, ef vel 

er haldið utan um kennsluna. Með þessum aðferðum er markvisst unnið að því að efla 

sjálfstraust, virkja ímyndunaraflið og ýta undir sköpunarkraft nemenda. Tveir af helstu 

kenningasmiðum þroskasálfræðinnar, Piaget og Vygotsky telja báðir að nemendur læri 

best með leik (Mooney, 2000). Með leiknum fylgir kærkomin útrás frá hefðbundinni 

kennslu. Aðferðir þessar á að vera hægt að útfæra á mismunandi hátt í öllum 

námsgreinum.  

 Þegar talað er um leiklist í námi er það samnefnari fyrir nokkur hugtök. Þau eru: 

leikræn tjáning, leiklist í skólastarfi og leiklist í kennslu. Þessar aðferðir má nota sem 

kennsluaðferðir í öðrum námsgreinum. Með leiklist í námi tengja nemendur leiklist við 

það námsefni sem þeir eru að læra, en færa það í annan búning með því að semja ákveðið 

leikferli upp úr námsefninu. Nemendur skapa persónur sem þeir lifa sig inn í, byggja upp 

samskipti þeirra á milli og leysa vandamál. Í gegnum þetta ferli er því verið að þjálfa 

nemendurna í skapandi hugsun, samskiptum, ákvarðanatöku, samvinnu og að leita saman 

að viðeigandi lausn út frá þeim persónum sem þeir leika. Þetta er kjörið að vinna í 

samvinnu við aðra kennara eins og til dæmis tónlistarkennara (Ása Helga Ragnarsdóttir og 

Rannveig Björk Þorkelsdóttir, 2010 og Bowell og Heap, 2013). 

 Með aðferðum leiklistar eru nemendur að kljást við námsefni með tólum leiklistar, 

en Maria Montessori, Erik Erikson og John Dewey töldu mikilvægt að nemendur lærðu 

best af því að gera sjálfir og vera virkir. Taka Montessori og Erikson það sérstaklega fram 

að fái nemendur réttu tólin, í þessu samhengi aðferðir leiklistar, þá leggi þeir sig meira 

fram og séu stoltari af eigin afrekum (Mooney, 2000). 

 Ef til vill eru margir kennarar smeykir við að prófa þessar aðferðir leiklistar í 

kennslu sinni af ótta við að missa tök á kennslunni og enda í stjórnlausum leik og 

hamagangi. Agi og reglur eru mikilvægir þættir í allri kennslu en þó eru þeir e.t.v. enn 

mikilvægari í list- og verkgreinum þar sem kennslan er með öðrum hætti, byggir á meiri 

leik og frelsi. Auðvitað þurfa skýrar reglur að ríkja í leiklistarkennslu, jafnt sem annarri 

kennslu, best er að vinna þær í samvinnu við nemendahópinn líkt og þegar unnið er við 

atferlismótun. Fyrir kennara er mikilvægt að traust ríki innan hópsins, allir fái verkefni við 

hæfi og að allir viti til hvers er ætlast af þeim. Það skapar öryggi meðal nemenda og það 

eykur líkurnar að þeir séu reiðubúnir til að taka þátt. Auk þess þarf að hvetja nemendur og 

ítreka að það sé ekki æskilegt að bera sig saman við aðra, frekar að einblína á að gera eins 

vel og maður getur. Feimnir nemendur geta blómstrað í leiklistarkennslu og í kennslu þar 

sem leiklistaraðferðum er beitt því þar fá nemendur að setja sig í hlutverk og tjá sig í 

gegnum leik. Það er þó mikilvægt að hafa í huga að neyða aldrei nemendur til þess að 

gera eitthvað sem þeir ekki vilja því það getur fælt þá frá leiklist til frambúðar (Dickinson 

og fleiri, 2006).  

5.1 Fjölbreyttar kennsluaðferðir leiklistar 

Það sem skiptir e.t.v. mestu máli í kennslu þar sem aðferðum leiklistar er beitt, er stöðug 

hvatning til nemenda um þátttöku og að vera virkir í eigin námi en það var eitt af 

meginatriðum í kennslufræðikenningum Deweys. Þá er verið að horfa til einstaklingsins og 

einblína á hans getu (Wahl, 2011). Leiklist getur því verið tæki til forvarna þar sem leikir 

og aðferðir vinna markvisst að því að styrkja sjálfsmynd nemenda. Eitt algengasta 

kennsluform leiklistar er hlutverkaleikir, en hægt er að útfæra þá á mismunandi hátt eftir 

þeirri tækni sem þar er beitt (Anna Jeppesen og Ása Helga Ragnarsdóttir, 2006). Í 

handbókinni Leiklist í kennslu (2006) er að finna fjölmargar gagnlegar kennsluaðferðir sem 

auðvelt er fyrir hvaða kennara sem er að skoða og fá góðar hugmyndir um hvernig hann 

getur notað aðferð leiklistar í kennslu sinni. 

 

Hlutverkaleikir ganga út á það að nemendur setja sig í spor annarra og þurfa að taka 

ákvarðanir og leysa vandamál sem þeir standa frammi fyrir. Þetta er síðan sett upp í 

leikþátt sem oft fer fram að miklu leyti í spuna og í kjölfarið fara fram umræður með 

öllum nemendahópnum þar sem farið er í úrlausnaraðferðir og þær útfærðar á annan 

hátt eða betrumbættar (Ingvar Sigurgeirsson, 2013).  Í þessu ferli læra nemendur að 

mynda sér skoðanir og taka ákvarðanir, þeir læra einnig samskipti og grandskoða 

mannlega eiginleika. Þegar öllu er á botninn hvolft eru nemendur í raun að læra hvað felst 

í því að vera manneskja með því að fara í gegnum ferlið (Ása Helga Ragnarsdóttir og 

Rannveig Björk Þorkelsdóttir, 2010).  

 Hlutverkaleikir eru ekki eingöngu bundnir við leiklistarkennslu heldur er kjörið að 

nota þá í öðrum námsgreinum, eins og t.d. samfélagsgreinum eða lífsleikni, þar sem 

markmið hlutverkaleikjanna er einmitt að ræða viðhorf, vinna með tilfinningar, rökræða 

hlutina og sjá efni frá ólíkum sjónarhornum. Hlutverkaleikir krefjast þess að nemendur 

læri að virða skoðanir annarra og læri með samvinnu að leysa vandamál sem upp koma. Í 

leikjunum er ekki leitað til fortíðar heldur er unnið með stund og stað. Í þessari vinnu nota 

nemendur bæði eigin þekkingu og reynslu ásamt þeirri reynslu sem þeir hafa öðlast með 

hlutverkjaleikjum. Námið á sér stað þegar umræður fara fram og aðstæður eru tengdar 

við raunveruleikann (Anna Jeppesen og Ása Helga Ragnarsdóttir, 2006). 

 Til eru margar gerðir hlutverkaleikja þar sem mismunandi tækni er beitt og er 

nauðsynlegt fyrir kennara að geta tengt hvern leik á viðeigandi hátt við efnið sem unnið er 

með. Ef unnið er með alvarlegt málefni gæti t.d. reynst varasamt að nota spunatækni þar 

sem það gæti þróast í hamagang. Þar væri betra að notast við kyrrmyndir sem er 

einfaldasta gerð hlutverkaleikjanna og er hægt að útfæra kyrrmyndir með nemendum á 

öllum aldursstigum. Í kyrrmyndum þurfa nemendur að túlka með líkamanum og án orða, 

ákveðna mynd eða aðstæður. Þetta krefst þess að nemendur hugsi vandlega hvernig best 

sé að útfæra efnið svo það komist til skila. Þarna reynir á einbeitingu og líkamstjáningu 

sem er mjög mikilvægt í leiklist. Í hlutverkaleik sem og allri leiklistarkennslu er mikilvægt 

að kennarar gefi nemendum sínum tíma og svigrúm til að lifa sig inn í hlutverk sín, kynnast 

hlutverki sínu og tilfinningum og vinna að persónusköpun (Anna Jeppesen og Ása Helga 

Ragnarsdóttir, 2006).  

 Þá hefur reynst vel að nota hlutverkaleiki í þjálfun í sérkennslu fyrir nemendur 

með ýmiss konar sérþarfir (Guðrún Björg Ragnarsdóttir, munnleg heimild 31. mars 2014). 

Þetta getur farið fram á ýmsa vegu, t.d. að kennari bregði sér í hlutverk þar sem hann 

leggur í för með nemanda að leysa ákveðið verkefni.  

 Fyrir eldri nemendur getur kennsluaðferðin samviskugöng komið sér vel, 

sérstaklega þegar litið er til forvarnafræðslu. Þar er fjallað um ákveðið málefni, t.d. 

fíkniefni og nemendahópnum er svo skipt í tvo hópa sem mynda raðir og búa þar með til 

göng. Einn nemandi eða kennarinn gengur í gegnum göngin þar sem önnur hliðin talar um 

jákvæð atriði sem tengjast málefninu á meðan hin hliðin talar um hin neikvæðu. Þegar 

nemandinn eða kennarinn hefur heyrt frá öllum á hann að vera kominn með þær 

upplýsingar sem gera honum kleift að taka ákvörðun (Anna Jeppesen og Ása Helga 

Ragnarsdóttir, 2006). 

5.2 Aðferðir leiklistar í kennslu nemenda með ADHD og aðrar hegðunarraskanir 

Leiklistarkennarinn Andy Kempe hefur verið einn helsti talsmaður leiklistarkennslu fyrir 

nemendur með einhvers konar sérþarfir. Hann hefur, bæði sjálfur og í samvinnu við aðra, 

skrifað bækur sem eru skemmtilega skrifaðar og eru einstaklega gagnlegar. Kempe leggur 

m.a. áherslu á að taka þurfi tillit til allra nemenda og að enginn sé eins burtséð frá hvers 

konar sérþarfir þeir eru með. Tveir nemendur með ADHD geta til að mynda sýnt 

frábrugðin einkenni og því þarf að hafa í huga að enginn einstaklingur er eins. Fyrir 

leiklistarkennara getur þó hugmyndafræðin um nemendamiðaða kennslu, þar sem hver 

fær nám og aðstoð við sitt hæfi, reynst örlítið erfið þar sem mikið er unnið í hópum og er 

þetta því í hálfgerðri mótsögn. Telur hann lykilatriðið alltaf vera samskipti og tekur 

sérstaklega fram að samskipti geta farið fram á margs konar máta, t.d. með látbragði, 

samtali eða hljóðum. Það sem þarf að ná fram í kennslu þessara nemenda er gott 

samband og það verður að einblína á hvernig þessir nemendur geta náð eigin markmiðum 

miðað við þá getu sem þeir hafa nú þegar. Hér er samhljómur við kenningar Vygotskys, en 

hann talar um hvernig það þurfi að setja raunhæf markmið að vissum áföngum í þroska 

einstaklingsins (Kempe, 1996). Þetta er atriði sem allir sérkennarar og kennarar sem koma 

að kennslu nemenda með ADHD eða aðrar sérþarfir þurfa að hafa í huga. 

 Í rannsókn Ásu Helgu Ragnarsdóttur og Rannveigar Bjarkar Þorkelsdóttur (2007-

2009) um hvort leiklist hafi áhrif á nám barna styðja niðurstöður rannsóknar þeirra við 

niðurstöður annarra fræðimanna. Aðferðir leiklistar henta m.a. vel fyrir nemendur sem 

glíma við einhvers konar námserfiðleika þar sem aðferðirnar eru fjölbreyttar, lifandi og 

skapandi og ekki er stuðst við bóknám. Þá er einnig vert að nefna að drengir, sem jafnan 

eru órólegri í kennslustundum og sýna ekki jafn góðan námsárangur og stúlkur, nutu sín 

vel í leiklistarkennslu. Þeir voru útsjónarsamir við að finna lausnir og þótti skemmtilegt að 

læra námsefni á svona skapandi og lifandi hátt  (Ása Helga Ragnarsdóttir og Rannveig 

Björk Þorkelsdóttir, 2010).  

 Það sem e.t.v. er mikilvægast þegar kemur að leiklist í námi fyrir nemendur með 

ADHD og aðrar hegðunarraskanir eða námserfiðleika er að þjálfun sem mest áhersla er 

lögð á er einmitt sú þjálfun sem þeir þurfa á að halda. Með aðferðum leiklistar er sífellt 

verið að æfa samskipti og samvinnu, nemendur læra að halda augnsambandi og þjálfa 

einbeitingu og úthald með æfingum og leikjum (McCurrach og Darnley, 1999).  

 Kennsluaðferðir leiklistar eru fjölbreyttar. Þær hafa gagnast vel fyrir nemendur 

með ADHD og aðra sem glíma við námserfiðleika (Ása Helga Ragnarsdóttir og Rannveig 

Björk Þorkelsdóttir, 2010). Því væri kjörið fyrir kennara að kynna sér þær betur og þeir 

sem hafa ekki þegar tekið þær upp taka þær vonandi inn í kennslu sína.  

6 Lokaorð 

Samkvæmt Aðalnámskrá grunnskóla á nemendum að vera tryggt námsumhverfi þar sem 

tekið er mið af sérþörfum þeirra samkvæmt stefnunni um skóla án aðgreiningar. Í 

grunnþáttunum sex, sem menntastefna Aðalnámskrár grunnskóla er reist á, er fjallað um 

mikilvægi jafnræðis og lagt upp úr að eyða fordómum og mismunun. Þá er fjallað um 

nauðsyn þess að kennarar séu reiðubúnir að taka upp fjölbreytta kennsluætti og taka tillit 

til ólíkra þarfa einstaklinga. 

  Í sameiginlegri könnun sem gerð var árið 2012 af Samtökum sveitarfélaga og 

Félags grunnskólakennara var meðal annars spurt um viðhorf kennara til 

hugmyndafræðinnar um skóla án aðgreiningar. Niðurstöðurnar hljóta  að teljast 

áhyggjuefni, en þar kemur bersýnilega í ljós að margir kennarar telja innleiðingu 

stefnunnar ekki hafa tekist nægilega vel. Kennarar telja álag í starfi hafa aukist gríðarlega 

og nefna að meiri þörf sé á stuðningi. Leiða má líkum að því að þetta geti haft  alvarlegar 

afleiðingar fyrir nemendur með ADHD sem og aðra sem glíma við annars konar 

hegðunarraskanir eða námserfiðleika, þar sem þeir þurfa öruggt námsumhverfi og 

kennslan þarf að taka mið af sérþörfum þeirra. Það er því ljóst að bregast verður við, því 

það er bæði nemendum og kennurum í hag.  

Það mótmælir því enginn að þessi nemendahópur þarf aðstoð í skólastarfinu og þó að 

það verði að teljast jákvætt hve miklu fjármagni er varið til stuðnings sérkennslu í 

Reykjavík þarf ef til vill einnig að endurskoða hvernig þessu fjármagni er varið. Það gefur 

augaleið að 365 þúsund krónur duga skammt ef borga á sérkennara eða stuðningsfulltrúa 

fyrir aðstoð með nemanda heilt skólaár. Þá er einnig vert að kanna hvort allir skólar séu 

að nota aðstoð sem þjónustumiðstöðvar hverfa og sveitarfélaga hafa upp á að bjóða, en 

hún er í formi stuðnings við teymi, aðstoð við gerð áætlana ásamt því að veita 

sérfræðiaðstoð ef þörf er á.  

Nauðsynlegt er að foreldrum þessa nemendahóps séu kynntar allar þær hjálparleiðir 

sem í boði eru. Þroska- og hegðunarmiðstöðin í Mjódd og ADHD samtökin bjóða reglulega 

upp á fjölbreytt námskeið bæði fyrir foreldra og börn. Þessi úrræði ættu aldrei að vera 

vannýtt enda getur góður stuðningur og þjálfun skipt sköpum fyrir þessa einstaklinga. 

Gott samstarf milli heimilis og skóla skiptir einnig miklu máli og getur það haft gríðarlega 

mikil og jákvæð áhrif á árangur nemenda.   

Sýnt hefur verið fram á með rannsóknum að kennsluaðferðir leiklistar hafa haft góð áhrif 

á nemendur með ADHD og því er vert að innleiða þær aðferðir enn frekar. Til eru frábærar 

handbækur sem auðvelt er að fylgja. Efnið er sniðið að nemendum á öllum stigum 

grunnskólans og bjóða upp á ábendingar að skemmtilegri nálgun á námsefni. Aðferðir 

þessar bjóða nemendum upp á að setja námsefnið í lifandi búning og eru því bæði í senn 

kærkomið uppbrot á hefðbundinni kennslu ásamt því að nemendur fá kost á að leyfa 

ímyndunaraflinu að njóta sín til hins ítrasta. Með því móti fá nemendur með ADHD 

tækifæri til að blómsta í skóla án aðgreiningar. Það er einlæg ósk höfundar að aðferðir 

leiklistar verði teknar meira inn í hefðbundið skólastarf og gefa þannig öllum nemendum 

kost á að njóta sín.  

